
                             AUDİTORLAR PALATASI ŞURASININ  

                                                     QƏRARI 
 

Bakı şəhəri                                  №389/2                                 02 sentyabr 2026-cı il 
 

Auditor xidməti göstərən şəxslərin və onların əməkdaşlarının etik davranış 

Qaydalarının təsdiq edilməsi haqqında 
 

“Auditor xidməti haqqında” Azərbaycan Respublikasının Qanununun 9, 13, 14 və        

18-ci maddələrini, “Azərbaycan Respublikasının Auditorlar Palatası haqqında” 

Əsasnamənin 7 və 8-ci bəndlərini, Peşəkar Mühasiblərin Beynəlxalq Etika Məcəlləsinin 

(Beynəlxalq Müstəqillik Standartları ilə birlikdə) 2025-ci il nəşrinin Qaydaların təsdiq edildiyi 

tarixdə qüvvədə olan müddəalarını, keyfiyyətin idarə edilməsi və audit üzrə qüvvədə olan 

beynəlxalq standartları, habelə auditor peşəsinə ictimai etimadın, müstəqilliyin, obyektivliyin, 

məlumat təhlükəsizliyinin və etik hesabatlılığın gücləndirilməsi zərurətini nəzərə alaraq 

Auditorlar Palatasının Şurası  
 

                                               QƏRARA ALIR: 
 

1. “Auditor xidməti göstərən şəxslərin və onların əməkdaşlarının etik davranış 

Qaydaları” təsdiq edilsin (əlavə olunur). 

2. Qaydalar Peşəkar Mühasiblərin Beynəlxalq Etika Məcəlləsini əvəz etmədən onun 

tələblərinin Azərbaycan Respublikasında auditor xidməti göstərən şəxslər tərəfindən tətbiqi 

üçün minimum təşkilati, prosedur və sənədləşdirmə tələblərini müəyyən edir. 

3. Sərbəst auditorlar, auditor təşkilatları və xarici auditor təşkilatlarının Azərbaycan 

Respublikasında fəaliyyət göstərən filial və nümayəndəlikləri bu qərarın qüvvəyə mindiyi 

tarixdən 60 təqvim günü müddətində daxili etik siyasətlərini, əmək və mülki hüquqi 

müqavilələrini, vəzifə təlimatlarını, məlumat təhlükəsizliyi prosedurlarını, bəyannamə və 

reyestrlərini bu Qaydalara uyğunlaşdırsınlar. 

4. Auditor xidməti göstərən şəxslər illik etik uyğunluq və müstəqillik bəyannamələrinin 

hər il yanvarın 31-dək, tapşırıq üzrə bəyannamələrin isə müvafiq şəxsin tapşırığa cəlb 

edilməsindən əvvəl alınmasını təmin etsinlər. 

5. Auditor xidməti göstərən şəxslərin rəhbərləri etik məsələlər üzrə məsul şəxsin və ya 

fəaliyyətin miqyasına uyğun daxili etik komissiyanın müəyyən edilməsini, etik pozuntular 

barədə təhlükəsiz məlumatvermə kanalının yaradılmasını və etik risklərin illik 

qiymətləndirilməsini təmin etsinlər. 

6. Xüsusi Auditlər, Cinayət yolu ilə əldə edilmiş əmlakın leqallaşdırılmasına və 

terrorçuluğun maliyyələşdirilməsinə qarşı mübarizə, Daxili Nəzarət və Forenzik Təhlillər 

idarəsinə (Ə.Aslanov) tapşırılsın ki, Qaydaların tətbiqi üzrə metodik dəstək, təlim, risk əsaslı 

monitorinq və illik ümumiləşdirilmiş hesabatlılıq tədbirləri həyata keçirilsin. 

7. Bu Qaydaların pozulmasına görə əmək münasibətlərində olan şəxslər barəsində 

Azərbaycan Respublikası Əmək Məcəlləsinin intizam məsuliyyətinə dair müddəaları, 

sərbəst auditorlar və auditor təşkilatları barəsində isə Azərbaycan Respublikası Auditorlar 

Palatası Şurasının 2022-ci il 19 oktyabr tarixli 349/1 nömrəli qərarı ilə təsdiq edilmiş “Auditor 

xidməti zamanı icra intizamının pozulmasına görə intizam məsuliyyəti və onun tətbiqi 

haqqında” Əsasnamə və digər aidiyyəti aktlar tətbiq edilir. Bu qərar qanunvericilikdə və 

qüvvədə olan aktlarda nəzərdə tutulmayan yeni intizam sanksiyası yaratmır. 

8. Bu qərar qəbul edildiyi gündən 60 təqvim günü sonra qüvvəyə minir. 

9. Bu qərarın və təsdiq edilmiş Qaydaların mətnləri Auditorlar Palatasının internet 

səhifəsində yerləşdirilsin.  

 
 

      Şuranın sədri                                                               Vahid Novruzov 


